Aua

(Leo Tuor, Aua [impuls pil radio, fenadur 2004])

Aua ei in da quels plaids ch’ins sa scriver anavon ed anavos ed ei vegn ora tuttina. Quei saveis era far culs nums Anna ed Otto. Perquei fuss quei nums ideals per politichers: Ins sa scurlar sco ins vul, ei vegn ora sil medem. Pli genial ein nums ch’ins sa leger anavon ed anavos ed ei dat mintga gada in auter: Nora per exempel dat Aron ed Aron dat Nora da leger davos en.

Aber cun „aua“ mo empruei: Vus saveis strubegiar quei plaid sco vus leis: Ei vegn ora trasora aua. Forsa ei quei era perquei che aua ei per nus zatgei che secapescha da sesez. Nuot para tier nus dad esser schi fetg en abundonza sco aua e crappa.

Jeu hai udiu ch’il carstgaun existi per pli che navontatschun e tons procents ord aua. Jeu creiel secapescha buca quei. Quei san ei dar da crer a tgi ch’ei vulan. Il tgau savess jeu aunc capir, il tgau dil carstgaun po esser pil pli dad aua, schiglioc fagess el buca aschi da tup bia gadas. Aber sgarscheivel eis ei schon da stuer patertgar. S’imaginei: In tgau d’in carstgaun, tut tenor cavazza, peisa ses 6 tochen 8 kilos e sche varga navontatschun e tons procents da quei ei propi aua, dat quei in bi sadlut.

Quei ei la suletta raschun che jeu capeschel ch’il carstgaun lai ora tonta buglia, pardon aua, e tratgel ch’ins stuessi far ina pintga correctura ella bibla en honur dall’aua:

Carstgaun, patratga, ti eis aua e daventas puspei aua.

